
ნუგზარ მგელაძე
ეთნოკულტურული პროცესები სამხრეთ-დასავლეთ საქართველოში – II. წარსული და თანამედროვეობა

ისტორიულ წარსულში სამხრეთ საქართველოში ისლამის გავრცელების პროცესი ქართველი ხალხის ეთნიკური გათიშვის საფუძველი გახდა, რის გამოც გვიანი შუასაუკუნეებში საქართველოს მოსახლეობა ეროვნული მეობის შენარჩუნების გზას დაადგა. ამ ფაქტმაც განაპირობა ქართველობის ცნება არსით ქრისტიანობას – მართლმადიდებლობას რომ გაუტოლდა, ხოლო ქრისტიანობისათვის ბრძოლა ქართველობისათვის ბრძოლას რომ გაუთანაბრდა. ასეთ დროს, ბუნებრივია, ქართველთა ეთნორელიგიური ცნობიერება პორტას ხელისუფლების ოპოზიციას წარმოადგენდა და ოსმალურმა სახელმწიფომ საქართველოს იდეოლოგიური დალაშქვრა ეთნორელიგიური ცნობიერების დასუსტებითა და დაკნინებით დაიწყო. სამხრეთ საქართველოში ოსმალური სოციალურ-ეკონომიკური, უმთავრესად, საადგილმამულო ურთიერთობებისა და ოსმალური მიწისმფლობელობის ცალკეულ ფორმათა დანერგვის შემდეგ, თანდათანობით, ისლამის სახით პოლიტიკური ფუნქციის მატარებელი იდეოლოგია გავრცელდა. დოკუმენტურად ცნობილია, რომ ქართულ-კავკასიური ცივილიზაციის უძველესი კერა – ისტორიული მესხეთი, ამ შემთხვევაში სამცხე-ჯავახეთი, ოსმალებმა ხელთ XVI საუკუნეში ჩაიგდეს. XVII საუკუნის პირველი ნახევარში აქ ახალციხის საფაშო ჩამოყალიბდა. სპეციალისტების დაკვირვებით, მესხეთის აზნაურთა გამაჰმადიანებაც ამ დროიდან დაიწყო, რაც, დროთა ვითარებაში, სამცხე-ჯავახეთის გლეხობის ნაწილსაც შეეხო. ამისდა მიუხედავად, 1829 წლამდე მანამ, სანამ სამცხე-ჯავახეთს რუსეთი დაიპყრობდა, მხარის მოსახლეობაში ქართული შეგნება ჯერ კიდევ მოშლილი არ იყო (მამულია, 1988:143). აქვე ისიც უნდა აღინიშნოს, რომ ისლამის საბოლოო დამკვიდრება, მაგალითად, აჭარაში, მითითებულ თარიღთან შედარებით გვიან მოხდა, თუმცა საზოგადოებაში ისლამი მასობრივად მაინც არ გავრცელებულა, რაზეც არა მარტო ლიტერატურული წყაროები, არამედ მოსახლეობაში დაცული გადმოცემები და აჭარაში წარმოდგენილი მატერიალური კულტურის ძეგლებიც თვალნათლივ მეტყველებს. ისლამის გავრცელებიდან მოკიდებული ქართლის, კახეთის, ქიზიყის, მთიულეთის, გუდამაყრის, თიანეთის, ფშავ-ხევსურეთის, ხევის, თუშეთის, სვანეთის, რაჭა-ლეჩხუმის, იმერეთის, სამეგრელოს, გურიის, აჭარის, სამცხე-ჯავახეთის, შავშეთის, ტაო-კლარჯეთისა და ლაზეთის მცხოვრებნი, ყველა ქრისტიანი, განსაკუთრებით თუ ისინი მართლმადიდებელი ქრისტიანები იყვნენ, ქართველის თვალში ადგილობრივად – „ქართველად” მიიჩნეოდა, თუ ქართული პროვინციების ქართველი მკვიდრი ქრისტიანობის მეორე  შტოს – კათოლიკობას ემხრობოდა, მაშინ იგი მართლმადიდებელი ქრისტიანი, ანდა მუსლიმანი ქართველისათვის „ფრენგად” (ფრანგად) აღიქმებოდა, ვინაიდან, თავის დროზე, კათოლიკობა ქართველთა შორის ფრანგი მისიონერების ზეგავლენით დამკვიდრდა (მგელაძე, 1964). ამ ფაქტებზე არა მარტო უშუალოდ რესპოდენტთა ფართო წრე მიუთითებს, არამედ იგი სპეციალურ ლიტერატურაში სხვადასხვა ტიპის წერილობითი წყაროებითადანაცაა ცნობილი, რომლის მკაფიო ილუსტრაციისათვის მოგვყავს ვრცელი ამონაწერი: „1916 წლის მიხედვით, სამცხე-ჯავახეთის დაახლოებით 60000-იანი ქართველი მაჰმადიანი მოსახლეობის მესამედს მშობლიური ქართული ენა უკვე დავიწყებული ჰქონდა, მეორე მესამედმა ქართული და თურქული იცოდა, ხოლო მოსახლეობის დარჩენილმა ქართულის გარდა სხვა ენა არ უწყოდა. აზერბაიჯანლობის ფორმით ხელოვნურად გათურქების პროცესი განსაკუთრებული ძალით მიმდინარეობდა და, ამის მიუხედავად, სამცხე-ჯავახეთის  ქართველი მაჰმადიანები თავს არც თურქებად და არც აზერბაიჯანლებად არ თვლიდნენ. მართლმადიდებელი მესხი მათთვის ქართველის სინონიმი იყო, გაკათოლიკებული მესხი – ფრანგისა, საკუთარ თავს კი „იერლი’ს” (თურქულად მკვიდრს, ადგილობრივს) უწოდებდნენ. ფაქტიურად კი ყველამ იცოდა, რომ მაჰმადიანობაზე მოქცეული ქართველები რომ იყვნენ’’ (ბარათაშვილი, 1988:144).
  მართლმადიდებლურ საქართველოში კათოლიკობის გავრცელებას ისტორიული საფუძვლები გააჩნდა. არსებობს თვალსაზრისი, რომ კათოლიკობის გავრცელება ადგილობრივი მოსახლეობისათვის ძალადობისაგან თავდაცვის ერთ-ერთი პოლიტიკური საშუალება იყო (ჭიჭინაძე, 1909:134) და, როგორც ჩანს, იგი ოსმალთა იმპერიისა და ევროპის ცალკეული ქვეყნის, განსაკუთრებით, საფრანგეთის უკეთილგანწყობილ დამოკიდებულებაზე იყო აწყობილი, რაც კონსტანტინეპოლის კრახით მობეზრებული მართლმადიდებლური ბიზანტიის იმპერიის საწინააღმდეგოდ, ევროპელების, ძირითადად, კათოლიკების ოსმალებისადმი ლიბერალური დამოკიდებულებითა და ფარული მხარდაჭერით იყო განპირობებული, თუმცა, იმ დროისათვის კავკასიასა და მახლობელ აღმოსავლეთში ერთმორწმუნე, მართლმადიდებელი რუსეთის მზარდი ფაქტორი ნაკლებად ითვალისწინებოდა, რომელიც ოსმალეთის ინტერესებს იმთავითვე უპირისპირდებოდა და, იმავდროულად, კავკასიაში ყველა იმ ქვეყანას, პოლიტიკურ წარმონაქმნსა თუ ეთნიკურ გაერთიანებას ეწინააღმდეგებოდა, რომელიც მართლმადიდებელ ეკლესიას მიეკუთვნებოდა და მართლმადიდებლობას აღიარებდა. კონკრეტულ ისტორიულ-პოლიტიკურ სიტუაციაში მუსლიმანური სახელმწიფოების მხრიდან კი – უპირატესობა ქრისტიანობის იმ ფრთას ენიჭებოდა, რომელიც მართლმადიდებელ ეკლესიაში არ ერთიანდებოდა. ასე იყო ადრე, სპარსეთისა და აღმოსავლეთ რომის – მართლმადიდებელი ბიზანტიის დაპირისპირებების ეპოქაში სომხური გრიგორიანობა, ხოლო ოსმალეთისა და რუსეთის წინა აზიაში პირველობისათვის ბრძოლის პერიოდში დასავლური კათოლიკობა. საერთოდ უნდა ითქვას, რომ კათოლიკობას საქართველოში აღნიშნულ დროებაზე გაცილებით ადრეული საწყისი და ღრმა ფესვები გააჩნია (ჭიჭინაძე, 1909). ამდენად, ზემოთ აღნიშნული რელიგიური ორიენტირები დაახლოებით ისეთივე პოლიტიკურ ვექტორებზე იყო აწყობილი, როგორსაც, მაგალითად, სპარსეთისა და ბიზანტიის ურთიერთობებში ჰქონდა ადგილი, თუმცა შედარებით გვიანაც, სპარსების სომხებისადმი – გრიგორიანებისადმი კეთილგანწყობილი და ლიბერალური დამოკიდებულება გარდა დასახელებული მოტივებისა, პარტავას (ფაჰლავას) სახელმწიფოს, არშაკიანთა დინასტიის, სელევკიდების დროინდელი სპარსეთისა და შემდგომ არმენული სამყაროს წარმომავლობითი თანხვედრილობითაც ყოფილიყო პირობადებული (გაბაშვილი, 1957:18-53). თავად სომეხთა ისტორიკოსს მოსვეს ხორენაცს სომხების, პართიელებისა და სპარსების ერთიანობის შესახებ საინტერესო ცნობები მოეპოვება. ვალარშაკი პართიის მეფე არშაკის ძმა და არშაკუნიანთა დინასტიიდან დიდი სომხეთის პირველი მეფე იყო, რომელიც პართიის მეფის ხოსრო I-ის მხარდაჭეით ტახტზე 117 წელს ავიდა. მან სომხეთის სამეფოში საფუძველი ჩაუყარა სახელმწიფოებრივ წყობას, განახორციელა სამხედრო და ადმინისტრაციული რეფორმები. ვალარშაკი მჭიდროდ იყო დაკავშირებული საქართველოსთან. მისი მეფობის დროს სომხეთმა მშვიდობისა და არმშენებლობის ეპოქა განვლო. მან ხელახლა ააშენა ქალაქი ვარდგესავანი და მის პატივსაცემად ქალაქს ახალი სახელი ვაღარშაპარი უწოდა, რომელიც II-IV საუკუნეებში დიდი სომხეთის დედაქალაქი გახდა. მოსვეს ხორენაცი წერდა, რომ სომეხთა მეფემ ვალარშაკმა სამეფო კარის ოთხი მცველი გუნდი შექმნა ძველ მეფურ, ჰაიკის შთამომავლობის პირთაგან. ისინი ნამდვილად პირველ მეფეთა თესლის ხალხია ისევე, როგორც ეხლა ქართველთა ქვეყანაშია, სადაც ისინი სეფეწულებად იწოდებიანო. არსებობს კიდევ ერთი ცნობა, რომელიც პროკოფი კესარიელს ეკუთვნის და კონკრეტულად სომხეთს ეხება. წარსულში რომაელებისაგნ შეწუხებული სომხები სპარსეთის მხარეს გადასულან. მათი მოციქულები – უწარჩინებულესები, მოხერხებული ადამიანის – ბასსაკეს ხელმძღვანელობით შაჰს წარუდგნენ და ხოსროს უთხრეს: „მრავალი ჩვენთაგან, ბატონო, არსაკიდები არიან, იმ არსაკის შთამომავალნი, რომელიც არც პართელთა სამეფო ხელისუფლებისათვის იყო უცხო, როდესაც ირანი პართელებს ექვემდებარებოდა, და რომელიც ბრწყინვალე მეფე იყო [...] ეხლა კი ვდგევართ თქვენს წინაშე ყველანი, მონებად და ლტოლვილებად ქცეულნი [...] არსაკმა ხომ, ჩვენი წინაპრების უკანასკნელმა მეფემ, თავისი საგამგებლო რომაელთა ავტოკრატორს თეოდოსის გადასცა თავისი ნებით იმ პირობით, რომ მომავალში მუდამ ყველა ის, ვინც არსაკის გვარის იქნებოდა, თავისუფლად იცხოვრებდა საზოგადოდ და არა დროს ხარკს არ გაიღებდა” (კესარიელი, 1985:67-68). სიმონ ჯანაშია ზუსტად შენიშნავს: აქედან ირკვევა, რომ არშაკუნიანები, სომეხთა სამეფო დინასტიის წარმომადგენლები, პართიული მოდგმისა იყო (ჯანაშია, 1935:16-17). საერთოდ, როცა ქრისტიანობაში განხეთქილება ხდებოდა, ბუნებრივია, პოლიტიკური ოპონენტები და აგრესიულად განწყობილი მეზობლი ქვეყნები სექტურ წარმონაქმნებს იწყნარებდა. მაგალითად, სპარსეთი ამით ცდილობდა პრობლემები ბიზანტიისათვის და საქართველოსათვის შეექმნა. საქართველოს მიმართ ასევე ჯერ ოსმალეთი, ხოლო მოგვიანებით რუსეთის იმპერია იქცეოდა. დასაშვებია ამა თუ იმ ქვეყანაში არა მარტო სექტების, არამედ ფუნდამენტური რელიგიებისადმი აგრესიული ქვეყნების მხრიდან წახალისებაც ამგვარი მიზეზებითაც ავხსნათ. მაგალითად, ქრისტიანულ (მართლმადიდებელ) საქართველოში ოსმალების მიერ წახალისებული იყო კათოლიკობა, რასაც ვატიკანი შესანიშნავად იყენებდა, კავკასიაში ისლამის წინააღმდეგ წახალისებული იყო როგორც მართლმადიდებლობა, ისე კათოლიკობა, თუმცა პოლიტიკური მოტივებით რუსეთისათვის, ხშირად, ქართული მართლმადიდებლობაც მიუღებელი იყო, ბუნებრივია, თუ იგი თავის იურისდიქციაში არ იყო მოქცეული და ქვეყანა ავტოკეფალიისაკენ მიისწრაფვოდა. დღესაც, გარედან, გარკვეული ჯგუფები, სხვადასხვა ტიპის რელიგიურ, მათ შორის, სექტანტურ მიმდინარეობებს ახალისებს, ვთქვათ „იოღოველებს”, მაგრამ ამ უკანასკნელ მოძრაობებს პოლიტიკური მოტივები ნაკლებად აინტერესებთ და ისინი უფრო რელიგიურ ცნობიერებაზე, ეკონომიკის მონოპოლიასა და ბიზნესზე არიან ორიენტირებულნი. 
XIX საუკუნის პერიოდული პრესის ფურცლებზე ქართველ კათოლიკეთა ცალკეული გვარეულობის შესახებ არაერთი საინტერესო ცნობა გვხვდება. ლუკა ისარლოვის (ისარიშვილის) მიერ „ივერიის’’ ფურცლებზე აღნიშნულია, რომ ართვინის მახლობლად, მდინარე ჭოროხის სანაპიროზე მდებარე სოფელ კორძულში, ქართველ კათოლიკეთა ეკლესიის 1501 წლის 1 იანვრის პერგამენტზე შეწირულობათა ტექსტში იხსენიება გვარები: ხუციშვილი, ხანავა, დადიავა, არნელი, ციციანი, ჭელიძე. საბუთში დასახელებული ყველა გვარი ქართული წარმოშობისაა. გამაჰმადიანებულ ქართველებს შორის ამ გვარებს დღესაც ვხვდებით. ლუკა ისარლოვის (ისარიშვილის) ცნობით, დადიავას გვარის რამდენიმე ოჯახი ქობულეთში ცხოვრობს, რომელთა წევრები ქართულ ენაზე ლაპარაკობს (ივერია, №157, 1891). კინტრიშის ხეობაში გვარსახელი დადიანი დღესაც დასტურდება.
კათოლიკე მესხები თანდათანობით განსახლებას სხვადასხვა ქართულ თემში იწყებს. XIX საუკუნეში ეს პროცესი კიდევ უფრო ინტენსიური გახდა. მიგრაციის მარშრუტებმა გეზი აჭარისა და გურიის მიმართულებითაც აიღო. XIX საუკუნის მეორე ნახევარში „ივერიაში’’ დაბეჭდილი ერთი ცნობით, ბათუმში თურმე ხშირად ნახავდით „მესხელებს, რომელნიც თვალტანადობით, სახით, სიტყვა-პასუხით იგივე ქართველები არიან, როგორც გურულები’’. ამავე კორესპოდენციის მიხედვით, „ბათუმში ადგილობრივ მცხოვრებლებად ითვლებიან მაჰმადიან-ქართველები, ბერძნები, სომხები და რამდენიმე კვამლი ქართველი კათოლიკენი. დანარჩენი ყველა მოსულები არიან’’ (ივერია, №11, 1886). ასევე, ამ დროისათვის, კათოლიკე მესხები მცირე რაოდენობით  ოზურგეთშიც ჩანს დასახლებული. თედო სახოკიას დაკვირვებით, „3-4 მოსახლე ქართველი კათოლიკებიც არიან აქა, გვარად თუმანიშვილები. ესენი პირველად ექვსნი ძმანი ყოფილან, როცა ახალციხიდან წამოსულან ბედის საძიებლად. პირველად მოსულან ქუთაისში, იქედან ოზურგეთში გადმოსულან. აქ ვაჭრობისათვის მოუკიდნიათ ხელი. გურულებიც მფარველობას უწევდნენ და ერთ დროს შეძლებული ვაჭრების სახელიცა ჰქონდათ’’ (სახოკია, 1950:26-27).
სამცხე-ჯავახეთში კათოლიკური სარწმუნოების მიმდევარ ქართველთა გარემოში ეროვნული თვალსაზრისით არასახარბიელო გარემო შეიქმნა. უკვე XIX საუკუნის I ნახევრიდან ჯავახეთში კომპაქტურად სახლდებოდა არამარტო თურქეთიდან დევნილი სომხური, არამედ რუსეთის იმპერიის შიდა რაიონებიდან წამოსული რუსული მოსახლეობაც – სექტანტი დუხობორები. 1828 წელს ოსმალეთთან რუსეთის ჯარის წარმატებების შემდეგ სათანადო პირებმა მთავრობაში დააყენეს საკითხი სამცხე-ჯავახეთში საიმედო ხალხის ჩასახლების შესახებ. თრიალეთსა და ჯავახეთში ოსმალეთიდან ქრისტიანი სომხებისა და ბერძნების ჩამოსახლება გადაწყდა. 1829 წელს წლის 3 დეკემბერს გენერალმა ივანე პასკევიჩმა  საქართველოში უცხოტომელების ჩამოსახლების გეგმა შეადგინა. შეიქმნა გადმოსახლების განსაკუთრებული კომიტეტი, რომელსაც სამოქალაქო გუბერნატორი ვინმე ზავილეისკი თავჯდომარეობდა. კომიტეტმა გადმოსახლების დებულება შეიმუშავა. კომიტეტის წინასწარი ანგარიშით ყარსის, ერზრუმისა და ბაიაზეთის ვილაეთებიდან საქართველოში 8 000 ოჯახი უნდა გადმოსახლებულიყო, მაგრამ გადმოსახლების დაწყების პროცესში ოჯახთა ეს რაოდენობა 14 000-მდე ავიდა. ჩანაფიქრი, რომ მიზანმიმართული იყო ეს იქედან ჩანს, რომ XVI-XVII საუკუნეებში მესხეთის ამ მიწებიდან ოსმალთა გამოისობით გაქცეულ ციცისშვილების, ავალიშვილებისა და მუსხელიშვილების შთამომავლებს ივანე პასკევიჩმა მამა-პაპისეულ მიწა-წყალზე დაბრუნებაზე უარი უთხრა მიუხედავად იმისა, რომ წარჩინებულ საგვარეულოთა წარმომადგენლებმა მას ქართველ მეფეთაგან გაცემული სიგელები წარუდგინეს. ივანე პასკევიჩს თხოვნა არ შეუწყნარებია, პირიქით, გულის წყრომაც გამოუხატავს. 
ეთნორელიგიური და ეთნოპოლიტიკური პროცესები რეგიონში XIX საუკუნის მეორე ნახევარშიც გაგრძელდა. 1872 წელს ლეონარდ ზაგურსკი წერდა, რომ თურქეთის ოლქებიდან სომხებმა ახალქალაქის ოლქი მჭიდროდ დაასახლეს. ოლქში მხოლოდ ქართული სოფლების პატარა ოაზისები შემორჩა (ზაგურსკი, 1873). სამცხე-ჯავახეთის სოფლებში (წყალთბილა, გულიკამი, ტურცხი, ალასტანი, ვარევანი, ეშტია, თორია, ნაოხრები, ბალაგირი...) მეფის რუსეთის მოხელეებმა და სომეხმა კოლონიზატორებმა კათოლიკე სომხები ჩაასახლეს, ქართულ ენაზე წირვა-ლოცვა აკრძალეს. მაგალითად, 1886 წლის 27 თებერვლის ბრძანებულებით, ქართულ კათოლიკურ ეკლესიებში მშობლიურ ენაზე ტიპიკონის წარმოება აიკრძალა, რითაც მოსახლეობის რეალური გასომხება დაიწყო. მოგვიანებით, დიდი მცდელობის ფასად, სომხებმა ვატიკანში თვით რომის პაპიც შეცდომაში შეიყვანეს და დაუმტკიცეს, რომ თითქოს ქართველი კათოლიკენი წარმოშობით ყველა სომეხი იყო. 1893 წლის მაისის სპეციალური ბრძანებულებით, მათ საქართველოს კათოლიკურ ეკლესიებში ქართული წირვა-ლოცვა ააკრძალვინეს და სომხური ტიპიკონი დააშვებინეს. ამის ნიადაგზე მრავალი ქართველი კათოლიკე, მათ შორის, თურქეთის ჩილდირის ტბის მიდამოებიდან, სოფელ ველიდან გადმოსული ქართველი კათოლიკე მოსახლეობა გასომხდა ანდა გასომხების გზას დაადგა (მგელაძე, 2000). ახალქალაქის სოფლები (ხულგუმო, კარტიკამი, ბავრა...) ამ თვალსაზრისით განსაკუთრებით საინტერესოა.
სამცხე-ჯავახეთში ქართული ეთნოსის ამოძირკვის მიზნით ქართველთათვის ჯერ უცხო აღმსარებლობის ძალად თავს მოხვევა დაიწყეს, ხოლო შემდეგ აღმსარებლობის ეროვნულობასთან გაიგივება. ამ გზითაც ბევრი ქართველი ჯერ გრიგორიანულ და სომხურ კათოლიკურ აღმსარებლობაზე გადაიყვანეს, გვარ-სახელი შეუცვალეს, ხოლო შემდგომ, მოსახლეობის აღწერისას, მათ ეროვნებად – სომეხი, ხოლო გამუსულმანებულ ქართველებს – თათარი, მოგვიანებით კი – აზერბაიჯანელი ჩაუწერეს. მაგალითად, 1886 წელს, სოფელ ხიზაბავრაში, 1363 ქართველი ცხოვრობდა, საოჯახო სიებში შვიდი ქართველის გარდა ყველა სომეხად იყო ჩაწერილი იმის გამო, რომ ისინი სომხურ-კათოლიკურ რელიგიას აღიარებდნენ. ძირითადად, სწორედ ამავე მიზეზით, შემდეგ წლებში, ქართველთა რაოდენობა სამცხე-ჯავახეთში მნიშვნელოვნად შემცირდა. მაგალითად, 1894 წელს, ახალციხის მაზრაში, 19041 სომეხი, 32 809 თათარი და მხოლოდ 5 642 ქართველი ცხოვრობდა (მეტრეველი, 2010:42-43). ნიშნავს თუ არა სომხურ-კათოლიკური რელიგიის აღიარება ანდა სომხური იერსახის გვარსახელის ტარება გასომხებას? ბუნებრივია ეს სულ ასე არ უნდა ყოფილიყო. ამ ადამიანთა დიდი ნაწილი ენასა და ეროვნულ ცნობიერებას ინარჩუნებდა, მაგრამ რელიგია და გვარსახელის მიღება მათი არჩევანი არ იყო. XIX საუკუნეში სამცხე-ჯავახეთში სომხების მასიური ჩამოსახლების შემდეგ მოხდა ადგილობრივი მოსახლეობის ნაწილობრივი არმენიზაცია, მაგრამ მათი აბსოლუტური უმრავლესობა დღესაც ქართველია. საქართველოში, კერძოდ, ჯავახეთში, ოსმალეთიდან დევნილი სომეხი მოსახლეობის სამცხე-ჯავახეთში სტიქიური გადმოსვლა XIX საუკუნის განმავლობაში არ შეწყვეტილა და იგი XX საუკუნის 20-იან წლებამდე გაგრძელდა. ეს პროცესი განსაკუთრებით ინტენსიური 1897-1910 და 1914-1918 წლებში გახდა, რაც ოსმალეთის მთავრობის მიერ სომხების მიმართ სასტიკი რეპრესიული პოლიტიკის გაძლიერებითა, ხოლო უფრო გვიან დაშნაკცუტუნის პარტიის წაქეზებით სომხურ მოსახლეობაში მეამბოხური სულის გაღვივებით იყო გამოწვეული. ასეთი გზით მოხვდნენ სომხები ჯავახეთში – საქართველოს ძირძველი კულტურის კერაზე და წმინდა ქართულ მიწა-წყალზე (მეტრეველი, 2010:50-51).
სამხრეთ-დასავლეთ საქართველოს კათოლიკე მესხთა ნაწილი დროთა განმავლობაში სომხურ-გრიგორიანული თემების გავლენის ქვეშ მოექცა. სამცხე-ჯავახეთში სომხური ეთნიკური წრის ოჯახთა რიცხვი განსაკუთრებით XIX საუკუნეში გაიზარდა. სხვადასხვა პერიოდში ახალციხის, ახალქალაქისა და სამხრეთის სხვა რეგიონებში სომხების ჩამოსახლების პროცესს სხვადასხვა შინაარსი და მიმართულება ჰქონდა. ამ უახლოეს წარსულში მოცემულ ტერიტორიებზე სომხური დიასპორის დასახლების ფაქტი ეჭვს არ იწვევს და წერილობითი წყაროების გარდა ამას ეთნოგრაფიულად ხელმისაწვდომი საველე წყაროებიც ადასტურებს. ამის შესახებ ერვანდ ლალაიანცი თვალნათლივ მიუთითებდა. მისი თქმით: ადგილობრივთა სახლები მოგვაგონებს ახალციხის, ალექსანდრიისა და ახალქალაქის ოლქების სომხურ სახლებს. ეს გასაგებიცაა, რადგან ამ ოლქების სომხური მოსახლეობა ერზრუმის ვილაეთიდან გადმოსახლებულთაგან შედგება, რომლებიც ვანის მკვიდრთაგან ნაკლებად განირჩევა (ლალაიანცი, 1915:5). ცნობილია ის ფაქტი, რომ სამშობლოს მოწყვეტილი სომეხთა ცალკეული ჯგუფი ახალ სამოსახლოებში, განსაკუთრებით უცხო ეთნოკულტურულ გარემოში, ძლიერ ეთნოკონფესიურ თემებს ქმნიდა, ადგილზე მტკიცედ მკვიდრდებოდა, სოციალურ-ეკონომიკურ ვითარებასა და გეოგრაფიულ ლანდშაფტს ისე ცვლიდა, რომ სოფელს სომხებით უძველესი დროიდან დასახლებული პუნქტის იერსახე მიეღო. ასე მოხდა XIX საუკუნეშიც, როცა ოსმალეთის იმპერიის საზღვრებში მოქცეული სომეხი მოსახლეობის დიდი ტალღა რუსეთ-ოსმალეთის პოლიტიკური და სამხედრო კონფლიქტის გამოისობით სამხრეთ-დასავლეთ საქართველოსკენ დაიძრა და სამცხე-ჯავახეთის ტერიტორიებზე დასახლდა. მათ შეინარჩუნეს ეროვნული რელიგია და ქართულ ეთნიკურ ფენებში კათოლიკობის საფარქვეშ ხელს უწყობდნენ სომხურ სულიერ ფასეულობათა დამკვიდრების პროცეს. ამ ფაქტმა კონკრეტული სახის პრობლემები წარმოქმნა და ქართველ კათოლიკეთა დიდ ნაწილს ეროვნული გადაგვარების საშიშროება შეუქმნა. მიუხედავად სამხრეთ-დასავლეთ საქართველოში მიმდინარე ეთნორელიგიური პროცესებისა, ქართველ კათოლიკე-გრიგორიანელთა ეთნიკური თვითშეგნება  – ეროვნული ცნობიერება, საბოლოოდ, ქართული დარჩა, თუმცა, თავის დროზე, კონფესიური მიკუთვნებულობის აღნიშნულმა ფაქტმა ქართული ეროვნული ორგანიზმის მთლიანობის შენარჩუნების სერიოზული საფრთხე  შექმნა. გასული საუკუნის 80-90-იან წლებში წინააღმდეგობათა გაღრმავებას აქტიური მხარდაჭერნიც გამოუჩნდნენ, რომლებმაც გაზეთ „მშაკის’’ ფურცლებზე ქართველ კათოლიკეთა ისტორიულად არსებობის ფაქტის იგნორირებას შეეცადნენ. კათოლიკე მღვდელთა ამ ნაწილის მტკიცებით თითქოს ქართველი კათოლიკები მესხეთში სხვა მოდგმის ხალხი იყო, რომელთაც ქართული ენა გვიან ჰქონდათ შეთვისებული. ამგვარმა დეზინფორმაციამ განაპირობა ის, რომ 1886 წელს უმაღლესი ბრძანების საფუძველზე კათოლიკურ ეკლესიებში ქართული ენა აიკრძალა და დარჩა მხოლოდ სომხური ენა. ახალციხის მხარეში ამ დადგენილების ცხოვრებაში გასატარებლად თავგამოდებით იბრძოდა ვინმე კათოლიკე მღვდელი ტერშაანოვი, რომლის მოღვაწეობამ გამოიწვია ის, რომ მოსახლეობამ მისი გასახლება მოითხოვა. ხშირად, ქართული კათოლიკური ეკლესია სომხურ ეკლესიად იხსენიებოდა. ლათინური ტიპიკონის აკრძალვამ ქართველობა ძალაუნებურად სომხურ ტიპიკონთან დააკავშირა. ამგვარ საეკლესიო პოლიტიკას ქართველობა არასოდეს შეგუებია და ეს საკითხი არაერთხელ დაუსვამთ კიდეც განსახილველად რომის პაპთან, თუმცა ვატიკანი ქართული რიტის დამტკიცების საქმეს არ სწყალობდა (ლომსაძე, 1984:22-24). სხვათა შორის, სომეხ გრიგორიანელთა ახალსამოსახლოებში გამოვლენილი თვისებების შესახებ XIX საუკუნის მეორე ნახევრისა და XX საუკუნის სპეციალურ გამოცემებში არაერთხელ აღნიშნულა. ლეონარდ ზაგურსკიმ, რომელმაც ახალციხის მიდამოებში 1872 წელს იმოგზაურა საინტერესო ნაშრომი დაგვიტოვა, სადაც საქართველოს ისტორიის ცალკეული მონაკვეთის ფონზე სამხრეთ-დასავლეთ საქართველოს ეთნიკური და რელიგიური გარემოა დახასიათებული. რამდენადაც ლეონარდ ზაგურსკი გასული საუკუნის მეორე ნახევრის ახალციხის რეგიონის ეთნოგრაფიული სინამდვილის უშუალო დამკვირებელს წარმოადგენდა, ვფიქრობთ, ამდენად ფართო მკითხველისათვის ამ ავტორის შეხედულებები ინტერესმოკლებული არ იქნება და ჩვენც შევეცდებით მის მიერ ყურადღებაგამახვილებული საკითხები დაწვრილებით გადმოვცეთ. ავტორი შენიშნავს, რომ სამხრეთ-დასავლეთ საქართველო – ზემო ქართლი, რომელიც მტკვრისა და ჭოროხის აუზებს მოიცავდა, ისტორიულად ქართველებით იყო დასახლებული და საქართველოს სამეფოში შედიოდა. როცა საქართველო ცალკეულ სამთავროდ დაიშალა, დასახელებული მხარის ბედ-იღბალი თავისებურად განვითარდა. მიუხედავად იმისა, რომ აქ მოსახლეობამ დიდხანს შემოინახა ქრისტიანობა, ოსმალთა შემოსევების შედეგად, თანდათანობით, ისლამი მაინც გავრცელდა. მუსლიმანობა გლეხობას ბატონყმური დამოკიდებულებისაგან ანთავისუფლებდა და გადასახადს უმსუბუქებდა. მოსახლეობის ერთი ნაწილი გამუსლიმანების გზას დაადგა, მეორე ნაწილმა მართლმადიდებლობა შეინარჩუნა, რაზეც ახალციხის წმიდა მარინეს ეკლესიაც მიუთითებს, ხოლო მესამე ნაწილი, რომელმაც ისლამის ნიადაგზე რელიგიური ტრანსფორმაცია არ ისურვა, სომხურ-კათოლიკურ ეკლესიაში გაერთიანდა, რაც ლეონარდ ზაგურსკის აზრით, ოსმალეთისათვის საშიშ ზონას არ წარმოადგენდა. სომხურ-კათოლიკური ეკლესია ოსმალეთის მმართველობაში დიდი რჯულშემწყნარებლობით სარგებლობდა. შეიძლება თამამად ითქვას, რომ პიროვნების მიერ ეროვნული და კონფესიური მიკუთვნებულობის არჩევის სფეროში დიდი იყო ეკონომიკური და ფსიქოლოგიური ფაქტორები, მაგრამ ადამიანის თავისთავადობისა და ეთნიკური მეობის დაკარგვა-შენარჩუნების საქმეში არანაკლებ როლს პოლიტიკური მოტივებიც ასრულებდა. სხვათა შორის, სომხურ-კათოლიკურ ეკლესიაში გაერთიანებული პირების ქართველობაზე მიუთითებდა არა მარტო ახალციხელ კათოლიკეთა გადაკეთებული სუფთა ქართული გვარები (მეფისოვი, აზნაუროვი...) და ქართული ენა, არამედ, როგორც ეს ლეონარდ ზაგურსკის მიაჩნდა, ქართული იერსახე – ტიპაჟი, გარეგნობა, რომელიც ახალციხის კათოლიკურმა მოსახლეობამ გამოკვეთილად შეინარჩუნა. ამ ავტორის მასალებით, ყოფილი საათაბაგოს ტერიტორიაზე ქართული ელემენტი XVIII საუკუნესა და XX საუკუნის დასაწყისში საგრძნობლად იყო შემონახული, მაგრამ უფრო საყურადღებოა ის ფაქტი, რომ ენა არა მხოლოდ ჩამოსახლებულ სომეხ-კათოლიკეთა და ებრაელთა მიერ გამოიყენებოდა, რომელთათვისაც იგი მშობლიურიც კი გახდა, არამედ სომეხ-გრიგორიანების მიერაც იქნა შეთვისებული. ლეონარდ ზაგურსკი ამის დასასაბუთებლად XVIII-XIX საუკუნეების სომხურ ძეგლებზე დაცული მონაცემები მოჰყავს, რომლებზედაც ქართული წარწერები დასტურდება, ისე როგორც უფრო ადრე აგებულ ძეგლებზე სომხური წარწერები გვხვდება. რაში იყო საქმე? საკითხი, რომ გავაანალიზოთ, ამისათვის სასურველია ამ მხარის გვიანდელი ისტორიის ცალკეული სურათი შედარებით დაწვრილებით გავაშუქოთ, თუმცა აღნიშნული მიზნის განსახორციელებლად სავსებით საკმარისია იმავე ლეონარდ ზაგურსკის ცნობების ილუსტრირება, რომლებიც უაღრესად ფასეულია XVIII-XIX საუკუნეების სამხრეთ საქართველოს ისტორიის შესწავლის თვალსაზრისით. ლეონარდ ზაგურსკის მიხედვით, რუსეთის მიერ ერზრუმის, ყარსისა და ბაიაზეთის დაკავების შემდეგ, ამ რეგიონთა ქრისტიანულ მოსახლეობას, რომელიც უმთავრესად სომხებისაგან შედგებოდა, რუსეთის არმიისადმი დიდი თანაგრძნობა გამოუხატავს და ბევრ პუნქტში მხარი აშკარად რუსეთისათვის დაუჭერია. ანდრიანოპოლის ზავის საფუძველზე რუსეთი იძულებული გახდა ოსმალეთისათვის დასახელებული საფაშოები უკან დაებრუნებინა, რამაც ოსმალეთის მხრიდან შურისძიების მოლოდინში მყოფი სომხები მძიმე მდგომარეობაში ჩააგდო. დაიწყო მათი მიგრაციები და ახალი განსახლება. მიგრანტთა ეტაპობრივმა ტალღებმა ბინა სამხრეთ-დასავლეთ საქართველოში, წერძოდ, სამცხე-ჯავახეთშიც დაიდო და მათი ქართული წარმომავლობის ახალსამოსახლეობაც თანმიმდევრულად ცვლილებათა პროცესში ჩაერთო. ამაზე ყველაზე მკაფიოდ სწორედ ლეონარდ ზაგურსკი შენიშნავდა. მისი დაკვირვებით, სომხებს აქვთ ჩვევა თავიანთი სამშობლო ადვილად მიატოვონ და ხალისით დასახლდნენ ქვეყნებში, რომლებიც მათ მატერიალურ სარგებლობას ჰპირდება. გადასახლებისთანავე ისინი ეკლესიებს აგებენ, რომლებშიც, ჩვეულებრივ, წინა სამშობლოდან წამოღებულ ძველებურ საეკლესიო წიგნებს ათავსებენ. შემდეგ ეკლესიების გარშემო სახლდებიან, უძრავ ქონებას იძენენ, ხელში იგდებენ ვაჭრობას და ახალი ქვეყნის პირობებს მშვენივრად ეგუებიან. მათში კარგად განვითარებული კოლექტივიზმის სულის წყალობით, მეტ-ნაკლებად იზოლირებულ თემს აყალიბებენ, რომელიც აბორიგენებთან არ ასიმილირდება და თავისი ნაციონალური ხასიათის ძირითადად თვისებებს ინარჩუნებს. ამიტომ გასაკვირი არაა, თუ ქვეყანა, რომელშიც ეს საქმიანი და კოლონიზატორი ხალხი მნიშვნელოვანი რაოდენობით დამკვიდრდა, ნელ-ნელა ისეთ სახეს ღებულობს, თითქოს იგი ოდითგანვე სომხებით იყოს დასახლებული (ზაგურსკი, 1873). დღესდღეობით ყველასათვის ნაცნობი, მაგრამ ამასთანავე საინტერესო შეფასებაა. უკვე ვიცით ქართული ეკლესიების მითვისების, გადაკეთებისა თუ დანგრევის მათეული ტექნოლიგიების შესახებ. იმ დროიდან ეკლესია-მონასტრებზე ქართული წარწერების წაშლა-ამოფხეკამ ანდა მათ ადგილზე სომხური წარწერების ჩასმამ მასიური ხასიათი მიიღო. სამწუხაროდ, ეს ვითარება დღემდე გრძლდება. ამ დარგში მომუშავე მკვლევარები აღნიშნავენ, რომ მიუხედავად ყოველივე ამისა, ჩვენი წინაპრების მიერ ოფლისა და სისხლის ფასად სამცხე-ჯავახეთის ტერიტორიაზე საკმაოდ ბევრი მატერიალური კულტურის ამსახველი ძეგლი შემორჩა. ვერავინ ვერ შეძლო ამ კუთხეში ქართველთა მრავალსაუკუნოვანი ცხოვრების, შრომის, ბრძოლისა თუ აღმშენებლობის უტყუარი მოწმეების სრულად მოესპობა. ჯავახეთის ტერიტორია დღესაც უხვადაა მოფენილი ისტორიულ ქარტეხილებს გადარჩენილი ქართული ხუროთმოძღვრების უნიკალური ისტორიული ძეგლებით, რომლებიც თავისი სისადავით და გრანდიოზულობით გვხიბლავს. ამათგან მხოლოდ საფარის მონასტრის, ვარძიის, ხერთვისი, კუმურდოს დასახელებაც კი კმარა (ბერძენიშვილი, 2005:468-506, 5-511).

